
Lei 3/2020, der 11 de març, de prevencion des pèrtes e eth desperdici alimentaris
202-00001/12
Preambul 
Eth desperdici alimentari ei un problèma qu’enes darrèri ans a aquerit fòrça importància tant en encastre politic coma en encastre sociau. S’a incrementat era consciéncia sociau sus eth hèt que cau lutar contra es pèrtes e eth desperdici d’aliments que se genèren ath long dera cadea alimentària. Es modèls predominanti de produccion, transformacion, distribucion e consum d’aliments son incapables de resòlver es problèmes de seguretat e sobeiranetat alimentàries dera poblacion mondiau. Era dièta de quasi nau cents milions de persones ei insufisenta e prauba, mentre un tèrç deth prumèr mon patís obesitat a causa d’ua ingesta excessiva o inadequada. Segons era Organizacion des Nacions Unides entara Agricultura e era Alimentacion (FAO), s’estime qu’un tèrç de toti es aliments produsidi en encastre mondiau se pèrden o se hèn a pèrder. 
Eth sistèma alimentari actuau soent non considère es aliments coma bens basics, mès coma mercaderies en contèxtes de relacions desiguales entre es agents alimentaris que condusissen a ua suberproduccion e ara ineficiéncia ena assignacion de recorsi e era fixacion de prètzi. En aguest contèxte, es practiques comerciaus desleiaus entre es diferenti agents dera cadea alimentària s’an identificat coma ua des principaus causes de generacion de pèrtes e desperdici alimentaris. Mès, ena mesura qu’aguestes practiques se manifèsten enes relacions comerciaus d’aguesti agents, son regulades pera Lei der Estat 12/2013, deth 2 d’agost, de mesures entà melhorar eth foncionament dera cadea alimentària. Aguesta norma regule damb caractèr basic eth regim juridic des contractes alimentaris, proïbís determinades practiques comerciaus que considère abusives e establís un regim sancionador pròpri aplicable as empreses que, per mejan d’aguestes practiques, distorsionen eth corrècte foncionament dera cadea alimentària.
Es pèrtes e eth desperdici alimentaris afeblissen era economia, hèn mens competitives es empreses, aumenten era despena deth larèr e obliguen ara Administracion a destinar recorsi entà gestionar es residus alimentaris. Ath delà, an coma efèctes era reduccion des tèrres fèrtils disponibles, era pèrta dera diuersitat biologica, er excès d’usatge d’aigua potabla e energia e er increment dera generacion de residus, e son ua des causes deth cambi climatic. Encara que, maugrat açò, en determinades condicions, es parts comestibles des aliments que demoren ena explotacion madeisha, ja siguen reincorporades ath solèr o utilizades entà hèr compostatge in situ, pòden contribuïr ath desvolopament de sistèmes productius respectuosi damb era conservacion dera biodiversitat e eth miei. Tanben an efèctes en encastre sociau. Era crisi economica a impulsat fòrça entitats d’iniciativa sociau e d’autes organizacions sense ànim de lucre a trabalhar pera garantia alimentària de tota era poblacion. Maugrat que pèrtes e desperdici alimentaris e praubesa son encastres diferenciadi, aguestes entitats an representat un papèr fonamentau ena redistribucion alimentària, damb naui modèls de major implicacion des persones beneficiàries e de prepauses de reinsercion sociolaborau basades ena economia circulara e era eficiéncia en usatge des recorsi.
Cada an ena Union Europèa se hèn a pèrder uns ueitanta ueit milions de tones d’aliments, e se preve qu’aguesta chifra aumentarà exponenciaument se non s’adòpten mesures preventives. Es còsti deth desperdici son de tipe economic e mieiambientau e afècten as consumidors, as agents dera cadea alimentària e as entitats d’iniciativa sociau. Ath delà, eth còst mieiambientau repercutís en conjunt dera societat, principaument per miei dera creishenta escassedat de recorsi e es efèctes sus eth cambi climatic. Eth principau objectiu ei, per aguesta arrason, era prevencion des pèrtes e eth desperdici alimentaris entà evitar qu’era suberproduccion o es excedents alimentaris se convertisquen en residus.
En un estudi publicat eth 2012, era Agéncia de Residus de Catalonha quantifique eth desperdici alimentari ena distribucion minorista, era restauracion e es larèrs, n’identifique es causes e sotmet prepauses d’actuacion entà redusir-lo. Es principaus conclusions son qu’en Catalonha se hèn a pèrder annaument mès de 260.000 tones d’aliments, que corresponen ath 7% de çò qu’aquerissen es familhes, es restaurants e es comèrci e qu’equivalen a trenta cinc quilòs d’aliments per càpita. Era major part deth desperdici (eth 58%) se produsís enes larèrs, seguit des supermercats (16%), era ostalaria (12%), eth comèrç minorista (9%), es servicis de minjars (4%) e es mercats municipaus (1%). En encastre domestic, es principaus causes qu’influïssen en desperdici alimentari son era manca de conscienciacion sus aquerò que se lance, era pòca planificacion des crompes, era manca de coneishença sus era tecnica d’emmagazematge, era confusion sus es dates de caducitat e de consum preferent, e es formats des racions que se pòden aquerir enes supermercats.
En encastre europèu non existís ua norma armonizada en aguesta matèria: maugrat que i a agut nombrosi assagi entà legislar-la, sonque s’a artenhut establir bères mesures en politica agricòla comuna, coma era supression des subvencions ara exportacion, que probablament a ajudat a previer ua suberproduccion, o eth programa de consum de fruta e lèit impulsada enes escòles entà fomentar bones abituds alimentàries entre era mainadèra e era joenessa, que pòt anar acompanhat de mesures educatives que fomenten era prevencion deth desperdici alimentari. Totun, òc qu’existís un document que pòt actuar coma marc orientador ena matèria, era Resolucion deth 19 de gèr de 2012 deth Parlament Europèu sus coma evitar eth desperdici d’aliments: estrategies entà melhorar era eficiéncia dera cadea alimentària ena Union Europèa, qu’indique qu’era luta contra eth desperdici alimentari s’a de convertir en ua prioritat en encastre europèu. De hèt, laguens eth paquet d’economia circulara, era recenta Directiva 2018/851/CE deth Parlament Europèu e deth Conselh, deth 30 de mai de 2018, pera quau se modifique era Directiva 2008/98/CE sus es residus, obligue as estats membres a elaborar programes de prevencion de residus alimentaris e a aplicar mesures entà redusir era generacion de residus alimentaris, laguens eth compromís dera Union Europèa e es sòns païsi membres de complir er Objectiu de Desvolopament Sostenible 12.3, de redusir ara mitat es residus d’aliments per càpita mondiau ena venda ath detalh e en encastre deth consum, e tanben redusir es pèrtes d’aliments enes cadees de produccion e distribucion, includides es pèrtes dempús dera cuelhuda.
Era presenta lei non pòt includir mesures en encastre dera politica agricòla comuna, era politica pesquera o era de seguretat alimentària, donques que demoren dehòra dera man des competéncies dera Generalitat. Maugrat açò, preten hèr préner consciéncia sus eth problèma deth desperdici alimentari e abilitar bèri estruments que ne hèsquen possibla era prevencion, damb era aplicacion dera jerarquia de prioritats qu’inspire era Directiva 2008/98/CE deth Parlament Europèu e deth Conselh, deth 19 de noveme de 2008, sus es residus, e promòir mesures qu’incentiven era reduccion deth desperdici coma, per exemple, er establiment d’acòrds entre empreses distribuidores e entitats d’iniciativa sociau. 
Es definicions dera Lei respècten es concèptes aplicables de conformitat damb era Directiva 98/83/CE deth Conselh, deth 3 de noveme de 1998, relativa ara qualitat des aigües destinades ath consum uman; era Directiva 2008/98/CE sus es residus ja citada, modificada pera Directiva 2018/851, deth 30 de mai; eth Reglament 178/2002 deth Parlament Europèu e deth Conselh, deth 28 de gèr de 2002, peth quau s’establissen es principis e es requisits generaus dera legislacion alimentària; eth Reglament 1169/2011 deth Parlament Europèu e deth Conselh, deth 25 d’octobre de 2011, sus era informacion alimentària facilitada ath consumidor; era Lei 12/2007, der 11 d’octobre, de servicis sociaus, e eth Reglament 651/2014 dera Comission, deth 17 de junh de 2014, peth quau se declaren determinades categories d’ajudes compatibles damb eth mercat interior.
Atau madeish, s’establissen es obligacions des desparièrs agents qu’intervien ena cadea alimentària entà complir es objectius fixadi pera Lei damb ua volontat clarament preventiva que preten, des dera administracion competenta, promòir e hèr divulgacion, de manèra preferenta, de bones practiques e accions de sensibilizacion e era elaboracion d’estudis entà conéisher era quantificacion, es causes, eth procès, eth lòc e eth moment en qué se produsissen es pèrtes e eth desperdici alimentaris. Tanben ei volontat dera Administracion trabalhar en dessenh d’indicadors d’avaloracion; elaborar e difóner guides de bones practiques entà redusir es pèrtes e eth desperdici d’aliments des agents dera cadea alimentària; desvolopar campanhes d’informacion dirigides a consumidors e restauracion; promòir acòrds de compliment volontari; desvolopar era collaboracion damb es bancs d’aliments e autes entitats d’iniciativa sociau; fomentar es canaus cuerti de comercializacion, e fomentar es auditories sectoriaus o d’empreses e eth dessenh e desvolopament de naui projèctes que permeten melhorar era eficiéncia en profitament d’aliments.
Aguesta lei ei compausada de quinze articles, que s’estructuren en quate capítols. Eth capítol I, «Disposicions generaus», incorpòre er objècte dera Lei, er encastre d’aplicacion e es definicions des concèptes. Eth capítol II, «Obligacions des agents dera cadea alimentària», establís es obligacions des empreses dera cadea alimentària, des entitats d’iniciativa sociau e d’autes organizacions sense ànim de lucre, des empreses deth sector dera restauracion e era ostalaria e dera madeisha Administracion publica e eth sector public. Eth capítol III, «Prevencion des pèrtes e eth desperdici alimentaris», establís mesures de supòrt e foment deth Govèrn entà previer eth desperdici alimentari. Eth capítol IV ei eth regim sancionador. Fin finau, era Lei se complète damb dues disposicions addicionaus e sèt disposicions finaus.
Capítol I. Disposicions generaus
Article 1. Objècte 
Er objècte d’aguesta lei ei er establiment d’accions de prevencion entà redusir es pèrtes e eth desperdici alimentaris e d’accions de foment entà aumentar eth profitament e era valorisacion des aliments ath long dera cadea alimentària.
Article 2. Encastre d’aplicacion objectiu
Aguesta lei ei aplicabla as activitats qu’amien a tèrme es agents dera cadea alimentària.
Article 3. Encastre d’aplicacion subjectiu
1. Aguesta lei ei aplicabla as agents dera cadea alimentària qu’amien a tèrme era sua activitat en territòri de Catalonha, damb independéncia deth lòc a on era entitat age eth domicili sociau.
2. Es agents a qué hè referéncia er apartat 1 son es següenti:
a) Es empreses alimentàries e es empreses deth sector dera ostalaria o era restauracion. 
b) Es entitats d’iniciativa sociau e d’autes organizacions sense ànim de lucre que presten servicis de distribucion d’aliments.
c) Era Administracion publica.
d) Es consumidors. 
e) Es espigaires.
Article 4. Definicions
As efèctes d’aguesta lei, se compren per: 
a) Aliment o producte alimentari: quinsevolh substància o producte destinadi a èster ingeridi pes èsters umans o damb probabilitat rasonabla d’èster-ac, tant s’an estat transformadi totaument o parciaument coma se non, includint-i era aigua e era rèsta de bevendes e es chiclets, e excludint-ne es aliments entath bestiar, es animaus viui, exceptat que siguen preparadi entà èster comercializadi entà consum uman, es plantes abans dera cuelhuda, es medicaments, es cosmetics, eth tabac e es productes deth tabac, es substàncies estupefasentes o psicotropiques e es residus e contaminants. 
b) Residu: quinsevolh substància o objècte deth quau eth posseïdor se despren o a era intencion o era obligacion de despréner-se.
c) Residu alimentari: er aliment que s’a convertit en residu.
d) Desperdici alimentari: es aliments destinadi ath consum uman, en un estat bon entà èster ingeridi o non, que se retiren dera cadea de produccion o de subministrament entà èster escartadi enes fases dera produccion primària, era transformacion, era fabricacion, eth transpòrt, er emmagazematge, era distribucion e eth consumidor finau, damb era excepcion des pèrtes dera produccion primària.
e) Bioresidu: eth residu biodegradable de jardins e parcs, residus alimentaris e de codina procedenti de larèrs, burèus, restaurants, majoristes, minjadors, servicis de restauracion collectiva e establiments de consum ath detalh, e residus comparables procedenti de plantes de transformacion d’aliments. 
f) Cadea alimentària: eth conjunt d’activitats qu’amien a tèrme es agents as quaus ei aplicabla aguesta lei qu’intervien ena produccion, era transformacion, era distribucion e eth consum d’aliments. 
g) Espigament: era recolleccion des aliments qu’an demorat en camp dempús dera cuelhuda principau o des cuelhudes semiades non recuelhudes, damb era autorizacion prealabla deth titular dera explotacion. 
h) Pèrtes alimentàries: es parts comestibles des aliments que demoren ena explotacion madeisha, ja siguen reincorporades ath solèr o utilizades tà hèr compostatge in situ. 
i) Empresa alimentària: era empresa publica o privada que, damb ànim de lucre o sense, amie a tèrme ua activitat restacada damb quinsevolh des etapes dera produccion, era transformacion e era distribucion d’aliments.
j) Data de consum preferent: era data enquiara quau un aliment consèrve es sues proprietats especifiques se s’emmagazeme corrèctament.
k) Data de caducitat: era data enquiara quau era ingesta d’un aliment pòt comportar un perilh immediat entara salut umana, utilizada en cas d’aliments microbiologicament fòrça peribles, d’acòrd damb era normativa de seguretat alimentària.
l) Prevencion: es mesures adoptades orientades a evitar qu’un aliment se convertisque en residu, a redusir era quantitat de residus mejançant era reutilizacion des aliments, e a redusir er impacte dera generacion de residus sus eth miei ambient e era salut umana. 
m) Entitats d’iniciativa sociau: es fondacions, associacions, cooperatives, organizacions de volontariat e es autes entitats e institucions sense ànim de lucre qu’acomplissen activitats de servicis sociaus.
n) Petites empreses: es empreses qu’aucupen a mens de cinquanta persones e an un volum de negòcis annau o un balanç generau annau non superior a dètz milions d’èuros.
o) Microempreses: es empreses qu’aucupen a mens de dètz persones e an un volum de negòcis annau o un balanç generau annau non superior a dus milions d’èuros.
p) Cooperatives: es societats qu’acorròpen a persones fisiques o juridiques damb interèssi economics comuns, que se dòten d’ua estructura e un contròl democratics damb ues condicions particulares d’adesion, retirada e exclusion des sòcis e qu’amien a tèrme ua distribucion equitativa des beneficis der exercici.
q) Consumidor: era persona fisica que, en marc dera cadea alimentària, en ua prestacion de servicis o en subministrament de bens actue coma destinatari finau damb ua intencion alièna ara sua activitat comerciau, empresa, mestièr o profession.
Capítol II. Obligacions des agents dera cadea alimentària
Article 5. Obligacions des empreses dera cadea alimentària, es entitats d’iniciativa sociau e d’autes organizacions sense ànim de lucre que se dediquen ara distribucion d’aliments 
1. Es empreses alimentàries e es entitats d’iniciativa sociau e d’autes organizacions sense ànim de lucre que se dediquen ara distribucion d’aliments an es obligacions següentes: 
[bookmark: _Hlk24025928]a) Disposar d’un plan de prevencion des pèrtes e eth desperdici alimentaris e aplicar-lo, enes tèrmes que s’establisquen per reglament.
b) Redusir, mesurar e informar annaument sus era quantificacion des pèrtes e eth desperdici alimentaris, enes tèrmes que s’establisquen per reglament.
c) Comptabilizar es productes alimentaris que se destinen ara distribucion gratuïta o ara alimentacion animau.
d) Adoptar es mesures pertinentes entà aplicar as pèrtes e eth desperdici alimentaris era jerarquia de prioritats der article 11, d’acòrd damb çò que s’establisque per reglament.
e) Evitar actuacions orientades a deishar es aliments en condicions non bones entath consum o era valorisacion. 
2. Es microempreses demoren excludides des obligacions a qué hèn referéncia es letres a, b e c der apartat 1.
[bookmark: _Hlk25760464]3. Es empreses dera cadea alimentària, es entitats d’iniciativa sociau e d’autes organizacions sense ànim de lucre que se dediquen ara distribucion d’aliments, entà complir es obligacions a qué hè referéncia er apartat 1, pòden elaborar un plan pròpri o se pòden acuélher a plans collectius de prevencion des pèrtes e eth desperdici alimentaris elaboradi damb relacion as diferentes etapes dera cadea alimentària, enes tèrmes que s’establisquen per reglament. Era Administracion publica, d’acòrd damb çò qu’establís er article 7.h, les a de facilitar guides entà elaborar aguesti plans.
4. Es empreses alimentàries e es entitats d’iniciativa sociau e d’autes organizacions sense ànim de lucre que se dediquen ara distribucion d’aliments, ath delà de complir es obligacions a qué hè referéncia er apartat 1, an de velhar per:
a) Capacitar as trabalhadors entà qu’actuen de manèra activa ena reduccion deth desperdici alimentari e implicar-les en aguesta accion. 
b) Aplicar mesures entà incentivar era venda de productes damb era data de consum preferenta o de caducitat propèra, d’acòrd damb era jerarquia de prioritats establida per article 11. 
c) Promòir era prevencion de residus mejançant accions entà redusir eth desperdici alimentari e informar ath consumidor sus es abituds de consum mès responsables.
d) Fomentar es linhes de venda de productes damb imperfeccions o desperfèctes. 
e) Promòir eth consum des productes de temporada, es de proximitat, es ecologics e es ambientaument sostenibles.
f) Incorporar o melhorar era informacion sus eth profitament des aliments e des bioresidus. 
g) Melhorar era segregacion dera fraccion organica. 
h) Fomentar era venda d’aliments ath detalh. 
Article 6. Obligacions des empreses deth sector dera restauracion e era ostalaria
1. Es empreses deth sector dera restauracion e era ostalaria, ath delà des obligacions a qué hè referéncia er article 5, an es obligacions especifiques següentes: 
a) Promòir eth consum de productes de temporada e de proximitat.
b) Facilitar ath consumidor que se pogue emportar, sense cap còst addicionau, es aliments que non age consumit, e informar d’aguesta possibilitat de manèra clara e visibla en madeish establiment, preferentament ena carta o en menú.
c) Utilizar envasi, entath traslat des aliments non consumidi, que siguen boni entar usatge alimentari, reutilizables, compostables o facilament reciclables, e adméter qu’eth consumidor pòrte eth sòn pròpri envàs.
2. Es empreses o entitats gestores de servicis de minjars o minjadors escolars, en collaboracion damb es centres educatius, an d’establir programes d’educacion ena reduccion deth desperdici alimentari.
3. S’an d’establir programes de reduccion deth desperdici alimentari enes espitaus e es residéncies geriatriques qu’aufrissen servici de minjars o de minjador, que complisquen era jerarquia de prioritats der article 11, d’acòrd damb çò que s’establisque per reglament.
Article 7. Obligacions dera Administracion publica 
Era Administracion publica e era rèsta d’entitats deth sector public an es obligacions següentes: 
a) Incorporar, enes contractes publics e es convènis de gestion de servicis restacadi damb era gestion d’aliments, clausules entà previer es pèrtes e eth desperdici alimentaris.
b) Crear un sistèma d’informacion entà recuélher e analisar es donades resultantes des obligacions a qué hè referéncia er article 5.1.b e c, enes tèrmes que s’establisquen per reglament.
c) Facilitar era creacion d’espacis e de sistèmes entara distribucion des excedents alimentaris.
d) Dotar de recorsi economics es projèctes qu’includisquen era reduccion deth desperdici alimentari e que genèren era aucupacion de collectius desfavoridi. 
e) Elaborar un directòri de referéncia damb era informacion des pèrtes e eth desperdici alimentaris des empreses e entitats, departida per territòris, que facilite as agents dera cadea alimentària era destinacion des aliments a diferenti usatges d’acòrd damb era jerarquia de prioritats establida per article 11. 
f) Velhar entà qu’era publicitat institucionau, mès que mès era que se dirigís as menors, fomente eth consum responsable d’aliments. 
g) Elaborar eth Plan estrategic de prevencion des pèrtes e eth desperdici alimentaris, que s’a de desplegar per reglament.
h) Facilitar guides entara elaboracion des plans pròpris o collectius de prevencion des pèrtes e eth desperdici alimentaris.
i) Includir enes programes d’alimentacion enes escòles mesures educatives entà previer es pèrtes e eth desperdici alimentaris.
j) Exercir eth contròl e era inspeccion des activitats objècte d’aguesta lei.
Article 8. Drets des entitats d’iniciativa sociau e d’autes organizacions sense ànim de lucre que se dediquen ara distribucion d’aliments
Es entitats d’iniciativa sociau e d’autes organizacions sense ànim de lucre que se dediquen ara distribucion d’aliments an es drets següenti:
a) Recéber aliments procedenti dera donacion e er espigament entà poder amiar a tèrme eth sòn prètzhèt d’atencion as collectius mès desfavoridi e es sòns projèctes sociaus de caractèr inclusiu.
b) Recéber assessorament e informacion des administracions publiques, organizacions deth tresau sector sociau o empreses privades deth sector alimentari.
c) Recéber supòrt economic des administracions publiques, ena mesura que velhen peth dret a ua alimentacion saludabla e genèren aucupacion, entà crompar aliments basics en tot atier preferentament a critèris de qualitat e d’impacte sociau des productes, e non tant a critèris economics.
Article 9. Obligacions des entitats d’iniciativa sociau e d’autes organizacions sense ànim de lucre que se dediquen ara distribucion d’aliments 
1. As entitats d’iniciativa sociau e d’autes organizacions sense ànim de lucre que se dediquen ara distribucion d’aliments que son objècte d’aguesta lei les ei aplicabla era normativa en matèria de salut, qualitat, igiene e seguretat alimentàries.
2. Ath delà des establides per article 5, es entitats d’iniciativa sociau an es obligacions especifiques següentes: 
a) Mantier ues practiques d’igiene corrèctes ena conservacion e era manipulacion des aliments qu’an ara sua disposicion. 
b) Mantier es locaus e es equipaments en bon estat de neteja e mantenença.
c) Disposar des elements e es infrastructures de besonh entà conservar, manipular e distribuïr es aliments en condicions optimes, especiaument es productes fresqui.
d) Promòir projèctes que creen aucupacion e insercion sociolaborau, en tot trabalhar des d’ua perspectiva de solidaritat e coesion sociau.
3. Es entitats d’iniciativa sociau e d’autes organizacions sense ànim de lucre que se dediquen ara distribucion o ara comercializacion d’aliments laguens eth marc de projèctes sociaus de caractèr inclusiu non an responsabilitat civiu, penau ne administrativa sus es possibles defèctes de natura, aspècte, durada o envasament des aliments, exceptat qu’aguesti defèctes siguen derivadi d’actes negligents o de conductes intencionades entà causar-les. 
Article 10. Drets des consumidors 
1. Es consumidors an es drets següenti: 
a) Recéber informacion per part dera Administracion publica e des empreses alimentàries sus programes de prevencion des pèrtes e eth desperdici alimentaris. 
b) Obtier informacion vertadèra e sufisenta sus er estat des aliments que receben coma donacion. 
c) Accedir as donades deth sistèma d’informacion a qué hè referéncia er article 7.b.
d) Emportar-se des establiments de restauracion es aliments que non agen consumit. 
2. Demoren excludidi dera facultat establida pera letra d der apartat 1 es aliments servidi procedenti des servicis que non agen estat contractadi dirèctament peth consumidor. 
Article 11. Jerarquia de prioritats des agents 
Es agents dera cadea alimentària an d’adaptar es sues actuacions ara jerarquia de prioritats següenta:
a) Prevencion des pèrtes e eth desperdici alimentaris.
b) Utilizacion entara alimentacion umana. 
c) Utilizacion entara alimentacion animau.
d) Valorizacion materiau per miei dera recuperacion d’elements e substàncies contengudes enes residus alimentaris entà usatges industriaus.
e) Valorizacion materiau per miei dera obtencion de compòst de qualitat.
f) Valorizacion energetica per miei dera obtencion de biogàs.
g) Auti tipes de valorizacion energetica.
h) Eliminacion. 
Capítol III. Prevencion des pèrtes e eth desperdici alimentaris
Article 12. Plan estrategic de prevencion des pèrtes e eth desperdici alimentaris 
1. Eth Govèrn, damb era collaboracion deth Conselh Catalan dera Alimentacion, a d’elaborar eth Plan estrategic de prevencion des pèrtes e eth desperdici alimentaris, que s’a d’actualizar damb ua periodicitat maxima de cinc ans.
2. Eth Govèrn a d’aplicar eth Plan estrategic de prevencion damb era collaboracion e era cooperacion des agents que son objècte d’aguesta lei.
3. Eth Plan estrategic de prevencion a d’incorporar es donades següentes, qu’an d’èster publicades annaument peth Govèrn: 
a) Era planificacion generau des accions que s’an d’amiar a tèrme entà previer es pèrtes e eth desperdici alimentaris.
b) Era quantificacion des pèrtes e eth desperdici alimentaris enes diferentes etapes dera cadea alimentària.
c) Era analisi des causes des pèrtes e eth desperdici alimentaris.
d) Era concrecion d’objectius.
e) Es actuacions de supòrt e de foment. 
f) Es indicadors d’avaloracion.
g) Es responsables d’aplicar es objectius. 
4. Eth Plan estrategic de prevencion a d’èster dotat damb recorsi economics sufisents entà assumir-ne eth desplegament.
5. Eth Govèrn a d’avalorar eth Plan estrategic de prevencion damb ua periodicitat biennau, avalorar era execucion des sues politiques e linhes estrategiques e informar-ne eth Conselh Catalan dera Alimentacion e eth Parlament de Catalonha.
6. Eth Plan estrategic de prevencion, un còp aprovat peth Govèrn, a d’èster trametut ath Parlament pr’amor que s’i pronóncie. 
Article 13. Mesures de supòrt e foment entara prevencion des pèrtes e eth desperdici alimentaris 
1. Era Administracion publica e es empreses alimentàries, entà previer es pèrtes e eth maubarament alimentaris, an d’amiar a tèrme es accions següentes: 
a) Fomentar era coneishença des pèrtes e eth desperdici alimentaris.
b) Fomentar campanhes informatives e de sensibilizacion entà previer es pèrtes e eth desperdici alimentaris e er impacte ena sostenibilitat economica, sociau e ambientau que compòrten, e hèr préner consciéncia sus eth besohn de favorir un consum responsable.
c) Fomentar qu’es dates de consum preferent se fixen de manèra responsabla. 
d) Incentivar eth profitament d’aliments damb era data de consum preferent superada. 
e) Fomentar bones practiques comerciaus, ath long dera cadea alimentària, entà previer es pèrtes e eth desperdici alimentaris.
f) Incentivar era adopcion d’acòrds o convènis de collaboracion entre es agents dera cadea alimentària e es entitats d’iniciativa sociau. 
g) Impulsar projèctes civics, comunitaris, de participacion ciutadana e de volontariat qu’agen era fin de sensibilizar e promòir es practiques entà previer es pèrtes e eth desperdici alimentaris, preferentament es projèctes d’insercion sociolaborau o d’atencion de collectius vulnerables.
2. Era Administracion publica, ath delà des includides en apartat 1, a d’amiar a tèrme es accions següentes:
a) Sensibilizar, formar e capacitar a toti es agents dera cadea alimentària sus eth besonh de previer es pèrtes e eth desperdici alimentaris, recuperar era valor des aliments e promòir-ne eth profitament, e especiaument sus era diferéncia entre era data de consum preferent e era data de caducitat.
b) Includir, laguens es plans educatius, elements de conscienciacion, informacion e educacion sus es pèrtes e eth desperdici alimentaris. 
c) Promòir era recèrca e era innovacion entà explorar naues vies de prevencion des pèrtes e eth desperdici alimentaris e de profitament des aliments, en tot incentivar eth prètzhèt des universitats e des instituts de recèrca tecnologica alimentària.
d) Fomentar mesures de supòrt as artesans e as productors agraris e ramadèrs que siguen autonòms o microempreses.
e) Promòir esturments economics e financèrs e incorporar era prevencion des pèrtes e eth desperdici alimentaris e eth profitament des aliments coma critèris entà avalorar es accions de foment des activitats empresariaus, en marc deth desvolopament dera economia circulara e era bioeconomia e era mitigacion deth cambi climatic.
f) Incorporar era prevencion des pèrtes e eth desperdici alimentaris entre es requisits des distintius de qualitat ambientau, es sistèmes de gestion ambientau e d’autes esturments equivalenti.
Capítol IV. Regim sancionador
Article 14. Infraccions 
1. Es accions o omissions que contravenguen es obligacions establides per aguesta lei an eth caractèr d’infraccions administratives. 
2. Es infraccions se classifiquen en grèus e leugères.
3. Son infraccions grèus: 
a) Amiar a tèrme ua activitat laguens er encastre d’aplicacion d’aguesta lei sense disposar d’un plan de prevencion des pèrtes e eth desperdici alimentaris, o damb un plan que sigue defectuós, o ben non aplicar-lo. 
b) Non quantificar es pèrtes e eth desperdici alimentaris o non informar-ne annaument.
c) Non aplicar as pèrtes e eth desperdici alimentaris era jerarquia de prioritats der article 11.
d) Non evitar accions orientades a deishar es aliments en condicions non aptes entath consum o era valorizacion. 
4. Son infraccions leugères: 
a) Non perméter ath consumidor que s’empòrte, sense cap còst addicionau, es aliments que non age consumit. 
b) Non informar sus era possibilitat d’emportar-se es aliments non consumidi, de manèra clara e visibla, en madeish establiment, preferentament ena carta o en menú.
c) Non facilitar envasi entath traslat des aliments non consumidi, o non perméter hè’c en envasi portadi peth madeish consumidor.
d) Non destinar es aliments qu’agen superat era data de consum preferent as usatges a qué hè referéncia er article 11, per orde de preferéncia establit peth madeish article, d’acòrd damb çò que s’establisque per reglament.
e) Crompar productes alimentaris per miei de practiques comerciaus qu’eth reglament de desplegament d’aguesta lei definisque coma desleiaus o que siguen contràries as normes dera competéncia qu’indusisquen o fomenten desperdici alimentari ath provedidor. 
Article 15. Sancions 
1. Per incompliment des obligacions recuelhudes per article 9, s’impòsen es sancions establides pera Lei 14/2003, deth 13 de junh, de qualitat agroalimentària, e pera Lei 18/2009, deth 22 d’octobre, de salut publica.
2. Pera comission d’infraccions recuelhudes per article 14.3, s’impòsen es sancions establides peth tèxte rehonut dera Lei reguladora des residus, aprovat peth Decrèt legislatiu 1/2009, deth 21 de junhsèga.
3. Pera comission d’infraccions recuelhudes per article 14.4.a, b e c, s’impòsen es sancions establides pera Lei 22/2010, deth 20 de junhsèga, deth Còdi de consum de Catalonha.
4. Pera comission d’infraccions recuelhudes per article 14.4.d e e, s’impòsen es sancions establides pera Lei 18/2017, der 1 d’agost, de comèrç, servicis e hèires.

Disposicions addicionaus
Prumèra. Foncions deth Departament d’Agricultura, Ramaderia, Pesca e Alimentacion
Eth Departament d’Agricultura, Ramaderia, Pesca e Alimentacion, coma departament competent en matèria d’alimentacion e regulador dera cadea alimentària, a foncions d’impulsar era prevencion des pèrtes e eth desperdici alimentaris e eth profitament des aliments ath long dera cadea alimentària, e d’exercir-ne eth contròl e era inspeccion en encastre des sues competéncies.
Dusau. Contengut deth Plan estrategic de prevencion des pèrtes e eth desperdici alimentaris
Eth contengut deth Plan estrategic de prevencion des pèrtes e eth desperdici alimentaris, a qué hè referéncia er article 12.3, s’a d’establir per reglament.

Disposicions finaus
Prumèra. Modificacion dera Lei 9/2004
Se hig ua letra, era q, ar apartat 1 der article 3 dera Lei 9/2004, deth 24 de de deseme, de creacion dera Agéncia Catalana deth Consum, damb eth tèxte següent: 
«q) Velhar entà que s’amien a tèrme es mecanismes d’informacion en çò que hè ath profitament des aliments e era prevencion des pèrtes e eth desperdici alimentaris.»
Dusau. Foment d’esturments economics
Eth Govèrn, dempús dera entrada en vigor d’aguesta lei, a de promòir esturments economics entà fomentar era prevencion des pèrtes e eth desperdici alimentaris, en tot priorizar es linhes d’ajudes financères que fomenten era economia circulara, era prevencion de residus, era cooperacion e innovacion, era melhora dera competitivitat des indústries agroalimentàries, eth foment des inversions entà mitigar eth cambi climatic, era promocion dera venda de proximitat e era transformacion d’aliments entà fins sociaus. 
Tresau. Aprovacion deth Plan estrategic de prevencion des pèrtes e eth desperdici alimentaris
Eth Govèrn a d’aprovar eth Plan estrategic de prevencion des pèrtes e eth desperdici alimentaris, a qué hè referéncia er article 12, en termini d’un an dempús dera entrada en vigor d’aguesta lei.
Quatau. Regulacion der espigament 
1. Eth Govèrn, en termini d’un an dempús dera entrada en vigor d’aguesta lei, a de regular er espigament coma activitat complementària e sense ànim de lucre entara prevencion des pèrtes alimentàries.
2. Era regulacion a qué hè referéncia er apartat 1 a d’includir, aumens, es aspèctes següents:
a) Es principis e er objècte dera regulacion dera activitat der espigament.
b) Es condicions qu’an de complir es entitats e empreses d’economia sociau e solidària e organizacions sense ànim de lucre entà amiar a tèrme era activitat der espigament.
c) Es requisits deth document peth quau es productors, era pagesia e es empreses dan eth consentiment as espigaires tà qu’amien a tèrme era activitat der espigament ena explotacion agrària.
d) Es condicions en qué s’a d’amiar a tèrme era activitat de recolleccion, condicionament o transformacion deth producte espigat, tà qu’eth producte finau que se destine as persones en situacion d’exclusion sociau complisque totes es disposicions dera norma de salut, igiene, seguretat e qualitat alimentàries.
e) Era promocion dera insercion laborau des collectius desfavoridi per miei de plans d’aucupacion que complèten eth prètzhèt der espigament.
f) Era concrecion dera norma sectoriau en matèria de salut, igiene e seguretat alimentàries aplicabla ara activitat der espigament. 
Cincau. Desplegament dera Lei
Eth Govèrn, en termini d’un an des dera entrada en vigor d’aguesta lei, a d’aprovar eth reglament que la desplegue. 
Siesau. Disposicions damb aument de credits o disminucion d’ingrèssi
Es precèptes qu’eventuaument compòrten despenes damb cargue as pressupòsti de Generalitat produsissen efèctes a compdar dera entrada en vigor dera lei de pressupòsti corresponenta ar exercici pressupostari immediatament posterior ara entrada en vigor dera presenta lei.
Setau. Entrada en vigor
Aguesta lei entre en vigor londeman d’auer estat publicada en Diari Oficial de la Generalitat de Catalunya.

